Sbuħit il-Mulej fil-Papa Franġisku

Tassew li t-toroq tal-Mulej ma jifhimhom ħadd. Il-mod kif jaħdem bih huwa meravilja fih innifsu! Qiegħed nitħaddet hekk l-għaliex minn daqs dawn ġranet kien propju illum, l-20 ta’ Ġunju, li l-Mulej tani din l-opportunità tad-deheb, jew, biex inkun aktar eżatt, din il-grazzja kbira li npoġġi bilqiegħda ħa nammira sbuħit il-Mulej fil-Papa Franġisku. Għaliex illum jaħbtu żewġ anniversarji mill-isbaħ. L-ewwel wieħed hu l-mitt jum minn meta l-Papa Franġisku ġiet elett Papa. Filwaqt li t-tieni wieħed hu l-għaxar anniversarju mill-ordinazzjoni saċerdotali tiegħi.

Li kellkom tistaqsuni b’liema mod sbuħit il-Mulej tidher f’Papa Franġisku illum ngħid li qdusija ta’ Alla tidher fih f’ħames aspetti li għoġbu iżejnu bihom. Dawn huma s-sempliċità, il-kuntatt tiegħu man-nies, il-fedeltà li jħaddan lejn it-tagħlim tal-predeċessuri tiegħu, il-ħlewwa tiegħu u l-ispirtu kbir ta’ qadi li hemm maħżun fih. Naħseb ikun għaqli jekk ninżlu ftit fil-fond f’dawn il-ħames attitudnijiet importanti.

L-ewwelnett, fil-Papa Franġisku s-sempliċità tibbrilla. Il-Malti jgħid li x-xemx minn filgħodu turi. Is-sempliċità tiegħu dehret mill-mod sempliċi li bih introduċa ruħu lid-dinja nhar jum l-għażla tiegħu bħala l-266 suċċessur ta’ San Pietru u l-Vigarju ta’ Kristu fuq l-art. Il-jum tat-13 ta’ Marzu wera li biex tkun Papa m’hemmx bżonn tilbes ilbies lussuż iżda sempliċi. Lanqas li tilbes il-muzzetta ħamra jew stola li trid seba’ għajnejn biex taraha! U s-salib pettorali jista’ ikun sempliċi bħal dak tal-Papa Franġisku li baqa’ l-istess wieħed li kien jilbes bħala Isqof u Kardinal-Arċisqof ta’ Buenos Aires fl-Arġentina. Fi kliem Padre Federico Lombardi, id-direttur tal-Istampa tal-Vatikan, “l-għażla ta’ ismu Franġisku, għal San Franġisk ta’ Assisi, tfakkar b’qawwa l-ispiritwalità evanġelika u l-faqar radikali tal-qaddis”. Ġest ieħor sabiħ li l-Papa l-ġdid għamel kien meta hekk kif intagħżel bħala s-suċċessur ta’ Pietru fil-Kappella Sistina minflok qagħad fuq it-tron papali biex il-kardinali jagħtuh il-qima tagħhom huwa baqa’ bilwieqfa. U kif spiċċa kollox minflok rikeb fil-karozza papali li tħejjiet għaliex biex jirritorna d-Domus Sanctae Marthae, post li fih għadu joqgħod sallum, huwa ħa l-istess minibus li biha wasal mal-kardinali l-oħra għall-konklavi.

It-tieni karatteristika ta’ dan il-Papa kbir hija l-kuntatt tiegħu man-nies. Misjuq mill-imħabba kbira lejn in-nies huwa għażel li ma joqgħodx fil-lussu tal-Palazz Appostoliku u minflok joqgħod f’Casa Santa Marta. Bħalma jixhed l-isem stess tad-dar li tospitah Papa Franġisku jixtieq li jkun disponibbli għan-nies bħalma kienet Marta. Il-Papa jqaddes kuljum għall-grupp żgħir ta’ nies u għadu jċempel lill-ħbieb tiegħu mit-telefon. Din l-attitudni sabiħa li jkun viċin in-nies tfakkarni f’dak li hu qal lilna s-saċerdoti fl-omelija ta’ Ħamis ix-Xirka. Dakinnhar wriena li biex inkunu tassew saċerdoti skont il-qalb ta’ Kristu jeħtieġilna nżommu l-kuntatt tagħna man-nies. “Hemm bżonn li ‘noħorġu’ biex nesperjenzjaw id-dilka tagħna, il-qawwa tal-effikaċità ħelliesa tagħna. Immorru fil-‘periferiji’ fejn hemm it-tbatija, it-tixrid tad-demm, l-għama li jokrob għad-dawl u l-imjassra li qiegħdin fil-jasar taħt ħafna sidien ħżiena”.

It-tielet karatteristika tal-Papa umli hija l-kontinwità u l-fedeltà tiegħu lejn it-tagħlim tal-Maġisterju tal-papiet ta’ qablu. Kemm kienet profetika u mimlija tifsir il-laqgħa tiegħu mal-Papa Emeritu, Benedittu XVI. Minbarra li kienet l-ewwel laqgħa ta’ din ix-xorta fl-istorja tal-Knisja Kattolika din il-laqgħa kienet mument profond u għoli ta’ komunjoni. It-tgħanniqa kbira bejn iż-żewġ papiet u l-fatt li t-tnejn li huma talbu flimkien fuq l-istess bank huma ġesti fejn fihom infushom urew il-kontinwità tal-għaqda ta’ bejniethom. Meta ikkummentat dwar il-laqgħa taż-żewġ Papiet, l-Istampa tas-Santa Sede qalet hekk: “Ejjew niftakru li din ma kinitx l-ewwel laqgħa tagħhom. Hija l-ewwel laqgħa tagħhom wiċċ imb’wiċċ. Diġà għal ħafna drabi l-Papa Franġisku indirizza l-ħsibijiet tiegħu lejn il-Papa Emeritu kemm tul l-ewwel dehra fuq il-Loġġa ċentrali u anki permezz ta’ żewġ telefonati personali li għamillu. L-ewwel waħda seħħet filejl tal-għażla tiegħu bħala Papa. L-oħra seħħet fil-Festa ta’ San Ġużepp”. Minn naħa l-oħra tajjeb infakkru li l-Papa Emeritu kien diġà esprima l-qima u l-ubbidjenza totali tiegħu lis-suċċessur tiegħu tul l-aħħar laqgħa mal-kardinali nhar it-28 ta’ Frar. Forsi l-akbar xhieda tal-għaqda tal-Papa Franġisku mal-Papa Emeritu Benedittu XVI tinstab fl-ewwel diskors tiegħu bħala Papa fejn saħansitra talab għalih mal-Knisja kollha! “Qabel kollox, nixtieq ngħid talba għall-Isqof Emeritu tagħna Benedittu XVI. Ejjew nitolbu għalih ilkoll ħalli l-Mulej ibierku u Ommna Marija tħarsu [Missierna … Sliema … Glorja]”.

Ir-raba’ karatteristika fejn sbuħit il-Mulej tleqq fil-persuna u l-ministeru tal-Papa Franġisku hija l-ħlewwa li għandu. Il-Papa diġà wera biċ-ċar li jrid ikun viċin in-nies l-iktar lejn il-morda u l-batuti. Fl-omelija li biha fetaħ il-pontifikat profetiku tiegħu Papa Franġisku qal hekk fuq il-ħlewwa: “Li nkunu protteturi … jfisser ukoll li ngħassu l-emozzjonijiet tagħna u qlubna għaliex huma s-sede tal-intenzjonijiet tajba u ħżiena. Intenzjonijiet li jibnu u jġarrfu! Ma rridux nibżgħu mit-tjubija u anki mill-ħlewwa! Hawnhekk inżid ħaġa oħra: il-kura u li nipproteġu titlob tjubija. Titlob ċerta ġentilezza. Fil-Vanġeli San Ġużepp jidher bħala bniedem qawwi u kuraġġuż, bieżel. Imma f’qalbu naraw ħlewwa kbira li m’hijiex il-virtù tad-dgħajfa imma is-sinjal tal-qawwa tal-ispirtu u l-kapaċita għall-kura, għall-kompassjoni, għall-ftuħ ġenwin għall-oħrajn, għall-imħabba. Ma rridux nibżgħu mit-tjubija, mill-ħlewwa!” Papa Franġisku jrid li din il-ħlewwa tispikka fih bħala Papa speċjalment fil-mod ta’ kif jaqdi lill-batut. Għalhekk qal: “[Il-Papa] jeħtieġ li jkun imnebbaħ mis-servizz umli, konkret u impenjat li immarka lil San Ġużepp u bħalu jeħtieġlu jiftaħ idejh beraħ biex jipproteġi il-poplu kollu ta’ Alla u jgħannaq b’affezzjoni mimlija ħlewwa l-umanità kollha, speċjalment l-ifqar fost il-fqar, lil dawk l-aktar dgħajfa u l-inqas importanti. Dawk li Mattew jpoġġi fil-lista tal-aħħar ġudizzju fuq l-imħabba: l-imġewħa, l-għatxana, dawk li m’għandhomx saqaf fejn jistrieħu, l-għarwenin, il-morda u dawk fil-ħabs (ara Mt 25:31-46)”.

L-aħħar karattersitika tal-Papa hija l-qadi. Fl-omelija li fetħet il-ministeru tiegħu l-Papa għallimna: “Ejjew ma ninsewx li s-setgħa awtentika hija l-qadi. U li l-Papa wkoll, meta jħaddem is-setgħa, jeħtieġlu jidħol iktar fil-qalba f’dak is-servizz li l-qofol imdawwal tiegħu hu fuq is-Salib…  Dawk li jaqdu b’imħabba jistgħu jipproteġu!” Il-Papa Franġisku dan għexu bis-sħiħ meta ħasel ir-riġlejn tal-priġunieri żgħażagħ fiċ-Ċentru tad-Detenzjoni Ġiovanili f’Casal del Marmo. Fl-aħħar tal-omelija qasira tiegħu huwa staqsa: “Issa se nagħmlu ċ-ċerimonja tal-Ħasil tar-Riġlejn u kull wieħed minna jrid jaħseb: Jiena tassew lest biex ngħin lill-oħrajn? Aħsbu biss f’dan. Aħsbu li dan is-sinjal hu l-karezza ta’ Kristu għaliex Ġesù ġie għal dan biss, biex jaqdina, biex jgħinna”.

Illum, l-20 ta’ Ġunju, hu jum l-anniversarju tal-ordinazzjoni saċerdotali tiegħi. Kemm nixtieqek Mulej li tagħtini s-sempliċità, il-kuntatt man-nies, il-fedeltà lejn it-tagħlim tal-Papiet, il-ħlewwa u l-ispirtu kbir ta’ qadi lill-batut bħalma tajt lil Papa Franġisku! Amen.

